
    Çfarë do të thotë, në të vërtetë, forma e qytetit, për njerëzit që jetojnë aty? Çfarë mund të 

bëjë planifikuesi urban për ta gjallëruar imazhin e qytetit dhe për ta bërë atë të paharrueshëm 

për banorët? Për t’iu përgjigjur këtyre pyetjeve, Z. Lynch, mbështetur në studimin e Los Ange-

les-it, Boston-it dhe Jersey City-it, formulon një kriter i ri – aftësinë figurative (imageability) 

- dhe tregon vlerën e saj potenciale si një udhëzues për ndërtimin dhe rindërtimin e qytet-

eve. Qëllimi i gjerë e këtij studimi çon në përdorimin e një metodë origjinale dhe jetike për 

vlerësimin e formës së qytetit. Arkitektët, planifikuesit dhe sigurisht banorët e qytetit, të gjithë 

do të duan ta lexojnë këtë libër.

Çfarë kanë thënë recensionistët e librit:

“… Kevin Lynch ka dalë me një vëllim të rrjedhshëm, të organizuar me kujdes, dhe që ka të 

njejtën forcë dhe rëndësi për ndërtimin e qytetit sa edhe “The Art of Building Cities” i Camillo 

Sitte-së - Architectural Forum

“Planifikuesit dhe projektuesit e qytetit, në të gjithë botën, do t’i referohen punës së tij në vitet 

në vazhdim. . . Rëndësia e këtij libri në literaturën e urbanistikës është e qartë. . .ka munguar 

një teori e perceptimi vizual të qytetit bazuar në kritere objektive. Për disa arsye të çuditshme, 

në periudhën që daton nga fundi i shekullit të XIX në Gjermani dhe që zgjati deri në përpjekjet 

e Lynch. . . nuk kishte asnjë eksperimentim lidhur me mënyrën sesi perceptohen qytetet. Të 

gjithë ne duhet t’i jemi mirënjohës Lynch-it për rimarrjen e kësaj linje mendimi. Ndikimi i këtij 

vëllimi do të jetë i jashtëzakonshëm. “ - Leonard K. Eaton, Progressive Architecture

“Ky libër i vogël dhe lehtësisht i lexueshëm përbën një nga kontributet moderne më të rëndë-

sishëm në teorinë e dizajnit në shkallë të madhe. . . Për të kuptuar guximin e Lynch-it, duhet 

të kthehemi në vitin 1953, vitë, kur ai nisi studimet e tij mbi perceptim dhe kur ndërmori edhe 

një periudhë udhëtimi në Itali. Kjo ndodhi disa vjet para të gjitha konferencave mbi ‘dizajnin urban’, 

përpara se të krijohej vetë termi, dhe në një kohë kur planifikuesit e respektuar ishin të shqetësuar 

për gjithçka veçse për eksplorimin e formës urbane. U desh një mësues i ri rebel. . .i frymëzuar nga 

F. L. Wright (mentori i tij i dikurshëm), që situata të ndryshonte kryekëput, duke i kapëcyer këto vite 

mospërfillje”- David A. Crane, Journal of the American Institute of Planners

 Ky libër trajton imazhin e qytetit, rëndësinë e tij dhe 
nëse ky imazh mund të ndryshohet. Peizazhi urban është mbi të 
gjitha diçka për t’u parë, për t’u mbajtur mend dhe për t’u shijuar. 
Krijimi i formës së qytetit është një problem figurativ projektimi, 
madje një problem mjaft i ri. 
    Për të trajtuar këtë problem të ri, libri merr në shqyrtim tri qytete 
amerikane: Boston, Jersey City dhe Los Anxhelos. Ai propozon 
një metodë, përmes së cilës mund të analizohet forma vizuale në 
shkallë urbane dhe ofron disa parime fillestare për dizajnin e qytetit. 
    Puna e kryer për këtë studim është bërë nën drejtimin tim dhe 
të profesor Gyorgy Kepes, në Qendrën për Studime Urbane dhe 
Rajonale të Institutit të Teknologjisë në Masaçusets. Për shumë 
vite, kjo punë u mbështet me bujari nga fondet e fondacionit 
“Rockefeller”. Ky libër, gjithashtu, u botua si pjesë e një serie 
vëllimesh në Qendrën e Përbashkët për Studime Urbane të Institutit 
të Teknologjisë në Masaçusets dhe Universitetit të “Harvardit”, një 
agjenci e cila është rritur përmes këtij programi me veprimtaritë 
kërkimore urbane të këtyre dy institucioneve.
   Si në çdo punë intelektuale, përmbajtja e librit vjen si rezultat 
i shumë kontributeve, që vështirë të ndahen. Një grup kërkimor 

PARATHËNIE



vi

bashkëpunëtorësh kanë kontribuar drejtpërdrejt në zhvillimin e këtij 
studimi: David Crane, Bernard Frieden, William Alonso, Frank 
Hotchkiss, Richard Dober, Mary Ellen Peters (tani zonja Alonso). 
Personalisht, i jam shumë mirënjohës atyre. Një tjetër emër duhet 
të jetë në faqen e parë të librit bashkë me emrin tim, po të mos 
duhej që të bëhej “bashkëfajtor” për mangësitë e këtij libri. Ai është 
Gyorgy Kepes-i. Zhvillimi i detajuar dhe studimet konkrete janë të 
miat, por bazat e librit u përgatitën si pasojë e shumë shkëmbimeve 
me profesor Kepes-in. Po të veçoja idetë e mia nga të tijat, nuk do të 
dija si të veproja. Për mua, këto kanë qenë vite shumë frytdhënëse 
bashkëpunimi.

KEVIN   LYNCH
M.I.T
December, 1959

I.

                                 IMAZHI I MJEDISIT URBAN

 Vështrimi i qytetit mund të përcjellë një kënaqësi të 
veçantë, sado që kjo ndjesi mund të duket e zakonshme. Ashtu si 
një vepër arkitektonike, qyteti është një ndërtim në hapësirë, në një 
shkallë të madhe, dhe që perceptohet vetëm në një hark të gjatë 
kohor. Për këtë arsye, dizajni urban është një art i përkohshëm, i 
cili mund të përdorë ndonjëherë edhe sekuencat e kontrolluara dhe 
të kufizuara të arteve të tjera të përkohshme, si muzika. Në raste 
të ndryshme, dhe për njerëz të ndryshëm, këto sekuenca mund të 
këmbehen, të ndërpriten, të braktisen ose të shkurtohen. Ato shihet 
në rrethana dhe kushte atmosferike të ndryshme. 
    Çdo moment ofron më tepër nga çfarë syri mund të shohë, më 
shumë nga sa veshi mund të dëgjojë, ofron një mjedis apo një 
pamje në pritje të eksplorohet. Asgjë nuk përjetohet e ndarë, por 



2

gjithmonë e lidhur me mjedisin përreth, rendin e ngjarjeve të cilat 
përçojnë kujtime të përvojave të kaluara. Rruga “Uashington”, 
ngritur në fushën e një bujku, mund të duket si një rrugë tregtare 
në qendër të Bostonit, e megjithatë do të ngjante krejt ndryshe. 
Çdo qytetar ka pasur kujtime të hershme në disa pjesë të qytetit 
të tij dhe imazhi i tij i qytetit ka plot kujtime të tilla, nga ka marrë 
edhe kuptim.
    Elementet lëvizëse, në veçanti njerëzit dhe aktivitetet e tyre, janë 
po aq të rëndësishme në qytet, sa edhe pjesët e palëvizshme fizike. 
Ne nuk jemi thjesht vëzhgues të kësaj shfaqjeje, por jemi vetë pjesë 
e saj, në skenë, me pjesëmarrësit e tjerë. Në shumicën e rasteve, 
perceptimi ynë i qytetit nuk është i vazhduar, por përkundrazi, i 
pjesshëm, fragmentar, i përzier me ndjesi të tjera. Pothuajse çdo 
shqisë është aktive dhe imazhi i qytetit është rezultat i të gjitha 
shqisave bashkë.
    Qyteti nuk është vetëm një objekt që perceptohet (dhe ndoshta 
shijohet) nga miliona njerëz të shtresave dhe karaktereve të 
ndryshme, por është produkt i shumë duarve, të cilat vazhdimisht 
ia modifikojnë strukturën për arsyet e tyre. Ndërsa mund të duket 
i pandryshueshëm në vija të përgjithshme për njëfarë kohe, në fakt 
ai ndryshon pa pushim. Rritja dhe forma e tij mund të kontrollohet 
vetëm pjesërisht. Nuk ekziston një rezultat përfundimtar, vetëm 
një seri e vazhdueshme fazash. Prandaj, nuk është çudi që arti 
i formimit të qyteteve për kënaqësinë e shqisave, të jetë një akt 
i ndarë nga arkitektura, muzika apo letërsia. Ky art mund të 
përvetësojë shumë nga artet e tjera, por nuk mund t’i imitojë ato.
    Një mjedis urban i bukur dhe i këndshëm tingëllon çuditshëm, 
madje disa mund të thonë se është i pamundur. Asnjë qytet amerikan 

më i madh se një fshat nuk ka një cilësi të tillë, edhe pse disa qytete 
kanë disa pjesë të këndshme. Prandaj, nuk është për t’u habitur që 
pothuajse shumica e amerikanëve se dinë se çfarë do të thotë të jetosh 
në një mjedis të tillë. Ata janë mjaft të qartë në lidhje me shëmtinë 
e botës ku jetojnë dhe për më tepër janë mjaft të vetëdijshëm për 
papastërtitë, smogun, të nxehtit, bllokimet, kaosin dhe monotoninë e 
saj. Por, vështirë se ata  janë të vetëdijshëm për vlerën e harmonisë 
së mjedisit përreth, një botë të cilën mund ta kenë vështruar shkarazi 
vetëm si turistë apo si pushues. Ata duhet të kenë shumë pak 
ndjeshmëri të kufizuar për të kuptuar se çfarë kënaqësie të përditshme 
mund të ofrojë një mjedis, si një shpresë e vazhdueshme për jetën ose 
si një plotësim i kuptimit dhe pasurisë së botës. 

    Ky libër do të trajtojë karakterin vizual të qyteteve amerikane 
përmes studimit të imazhit mendor të qytetit, që krijohet te qytetarët 
e tij. Ai do të përqendrohet kryesisht në një cilësi të veçantë 
pamore: qartësinë e dukshme dhe “lexueshmërinë” e peizazhit të 
qytetit. Me këtë, kuptojmë lehtësinë me të cilën pjesët e tij mund të 
dallohen dhe të organizohen në një model më koherent. Njësoj si 
kjo faqe e printuar, e cila nëse është e kuptueshme, mund të rroket 
vizualisht si një sistem simbolesh të njohura, pra të lexohet, duhet 
të jetë edhe qyteti, i tillë që lagjet e tij, pikat e referimit apo rrugët 
të jenë lehtësisht të identifikueshme dhe lehtësisht të grupueshme 
në një model të vetëm.
    Ky libër do të mbrojë tezën se “lexueshmëria” është thelbësore 
në formën e qytetit, do ta analizojë atë me hollësi dhe do të 
përpiqet të tregojë se si mund të përdoret ky koncept në ditët e 

Lexueshmëria

Legjenda për figurat në vijim nga 35 deri në 46

FlG. 35.Imazhi i pjesës së poshtme e përftuar nga intervistat me gojë 

FlG. 36. Imazhet e Bostonit nga hartat e skicuara 

FlG. 37. Elementet më të dallueshme të Bostonit

FIG. 38. Forma vizuale e Bostonit, siç shihet në terren

FIG. 39. Imazhi i Jersey City-it i përftuar nga intervistat me gojë

FIG. 40. Imazhi i Jersey City, nga hartat e skicuara 



198

FIG. 41. Elementet më të dallueshme të Jersey City-it

FlG. 42. Forma vizuale e Jersey City-it e parë në terren

FIG. 43. Imazhi i Los Anxhelosit e përftuar nga intervistat me gojë

FIG. 44. Imazhi i Los Anxhelosit, nga hartat e skicuara

FlG. 45. Elementet më të dallueshme të Los Anxhelosit

FIG. 46. Forma vizuale e Los Anxhelosit e parë në terren

